
Baxe Nafarroa kaletik

TXOKOLIPUINAK
Apirilak 25, Ventura Ruiz
Maiatzak 30, Lur Korta
18:15 Alfonso Ugarte aretoa

IRAKURRI, GOZATU, BERTAN
EROSI ETA OPARITU KANPAINA
Martxoaren 15etik maiatzaren 31ra

LITERATURA SOLASALDIA
«Dendaostekoak» Uxue Alberdirekin
Apirilak 24, 18:30
Liburutegia

AGENDA
Apirilak 23
«Oink» animazio filma
Los Llanos Kulturagunea

Kontzertuak Bota Peñan:
Maiatzak 13
Irkaia eta Lotura

Maiatzak 25
Ruper Ordorika

Ekainak 2
Herdoil eta La Eskolta

Apirilak 22
Lokitzaldeko (Iguzkitza) eta Garesko 
euskararen egunak
Iguzkitzan

Maiatzak 6
Lizarrak Ikastolaren 50 urtemuga
Bazkaria eta girotzea

Maiatzak 20
Bisita gidatua
16:30 Karlismoaren museoan

Aurreko urteetan bezala, GA-
REAN Euskaldunon Elkarteak, Liza-
rrako Liburutegi eta liburu-denden 
laguntza eta Udalaren babesarekin, 
IGBO kanpaina (Irakurri, gozatu, 
bertan erosi eta oparitu) martxan 
jarri du. Kanpaina mar-
txoaren 15tik maiatzaren 
31 bitartean burutuko da 
eta egitasmoaren helbu-
ruak hauexek dira:

●• Irakurzaletasuna sustatzea
• Euskararen erabilera gozaga-

rria bultzatzea
• Euskaltzaleak Liburutegi publi-

koaren erabiltzaile bihurtzea
• Euskarazko literatura ezaguta-

raztea
• Euskarazko liburuen ekoizpena 

eta salmenta areagotzea
• Herritarren kultur kontsumoan 

euskararen presentzia indartzea

Liburutegi publiko, liburu-den-
dak, ikastetxeak, euskaltegia, ira-
kurle klubak, kultur elkarteak eta 

parte hartuko duten guztien arteko 
harreman eta elkarlana bultzatzea.

Aurten, besteak beste, ekitaldi 
bereziak izanen ditugu martxoaren 
28an, Amaiur libera state eleberri ilus-

tratuaren aurkezpen ilus-
tratua Asisko Urmeneta-
rekin, eta apirilaren 24an, 
Dendaostekoak liburuaren 
solasaldia Uxue Alberdi-

rekin (18:30ean Jose Maria Lakarra 
liburutegian).

Irakurri, gozatu, bertan erosi eta 
oparitu, liburutegitik liburuak hartu 
eta euskaraz irakurtzeagatik, Liza-
rrako liburu-dendetan (Clarin, Ino, 
Irrintzi, Dragón Cómics eta Ekolo-
re) liburuak %25 merkeago erosteko 
aukera eskeintzen dizun ekimena 
da. Gainera, 30€ko bi erosketa-
txeke zozketatuko dira kanpainan 
parte hartzen dutenen artean.

Euskara eta literatura, gozatu 
eta gozarazi!

Garean-Jarduerak

64.
zenbakia

2023ko apirila
debaldeko alea

www.kotarro.eus

IG(B)O 
maiatzaren
31ra arte

liburuak  
%25 merkeago 
erosteko aukera



Uxue Alberdi Estibaritz: 
«liburudenda bat herri batean  
birika txiki bat eta bihotz  
txiki bat da, odola  
punpatzen duena»

Esan ohi da idazle ona izateko, irakurle ona izan 
behar dela. Noiz-nola piztu zen zure irakurzale-
tasuna?

Uste dut txiki-txikitatik eman didatela hitza, litera-
tura eta kantua edateko. Oso loti txarra omen nin-
tzen eta aitak atzera eta aurrera etxeko pasilloan 
ordu mordoa pasa omen zituen niri kantatzen, eta 
kantu horiek, dudarik ez daukat, euskal kantu zaha-
rrak, bertso zaharrak eta abar izango zirela, asko 
letradunak. Eta beste alde batetik, ama liburu sal-
tzailea da. Beraz, gure etxeko paretak liburuz beteta 
daude txiki-txikiak ginenetik.

Txikitatik izan dut literatura, hitza, hitzaren 
ederra, kantua, eskura, eta beti identifikatu izan naiz 
horrekin. Koadernoak dauzkat 12 urte neuzkanetik, 
idatzitako bertso paperak, nire ideiak eta iritzia 
ordenatzeko, haserretzen nintzenean, maitemintzen 
nintzenean… emozioak bideratzeko modu bat izan 
da niretzat idazketa.

Ba al da bereziki markatu zaituen libururik?

Ba, asko esango nuke! Bueno, ume-umetara joan-
da, asko gustatzen zitzaidean «Sirena» saila, ba-

ziren mordo bat eta horiek denak irakurtzen zizki-
guten. Gero pixka bat koxkortu nintzenean, 10 bat 
urterekin, akordatzen naiz Roald Dahlen Matilda-k 
harrapatu ninduela, asko-asko gustatu zitzaidala, 
eta hori izan zen nire lehenengo dezepzioa gero pe-
likulan ikusi eta ez zelako nik imajinatzen nuena.

Gero, bai 14 bat urte neuzkala, Ana Franken 
egunkaria irakurtzean, eta 16rekin amak pasata, 
Saramagoren Ensayo sobre la ceguera-rekin, erabat 
inpresionatuta gelditu nintzela. Eta gero, Bilbora 
ikastera joan berritan, ikasle-pisuan, asko markatu 
ninduen liburu bat izan zen Arkaitz Canoren Neguko 
zirkua. Nik uste hor izan zela, ordurako oso garbi 
nuen idatzi egin nahi nuela, baina liburu hori irakurri 
eta izan zen «hau egin nahi dut», erabat liluratu 
ninduen liburua.

Nolako harremana izan duzu eta duzu liburute-
giekin? Liburutegi erabiltzailea zara?

Umetan arratsalde pila bat pasatzen nituen Elgoi-
barko liburutegian, orduak eta orduak irakurtzen… 
asko gustatzen zitzaidan liburutegira joatea eta li-
burutegitara jolastea. Umetan asko jolasten nintzen 

Uxue Alberdi Estibaritz (Elgoibar, 1984) idazle eta bertsolaria, Kazetaritzan lizentziatua, 
apirilaren 24an etorriko da Dendaostekoak  

liburuarekin literatura solasaldia egitera

liburuzaina nintzela eta liburuak mailegatzen nitue-
la eta seilua jartzen nien liburuei. Gogoratzen naiz 
baneukala seilo bat Cobirena, Cobi maskotarena, 
eta horrekin seilatuta daude gure umetako liburu 
guztiak ibiltzen nintzelako liburuzainetan jolasten.

Gero egia da, amak eta izebak liburudenda izanda, 
askotan dendak egin izan didala liburutegi funtzioa. 
Askotan erosi egiten ditut liburuak, baina beste 
batzuetan irakurri eta txukun-txukun dendara 
bueltatu.

Gaur egun zein garrantzia dute herrietako liburu-
denda txikiek?

Ba nik zer esango dizut, nire ustez handia. Irudi-
tzen zait, orohar, gertuko merkataritzak gure ongi-
zatearen alde egiten duela, herriaren biziaren alde, 
eta herritarren arteko harreman aurrez aurreko eta 
eguneroko eta zaintza sare bat dela bere horretan.  
Askotan egiten dituzte tokatzen ez zaizkien lanak 
ere. Gaur egun denda txikietan jendearen Amazo-
neko paketeak jasotzen dira. Eta pensatzen dugu, 
dendak desagertzen direnean, non utziko dituzte 
haientzako diren paketeak?

Nik uste dut liburudenda bat herri batean birika 
txiki bat eta bihotz txiki bat dela, odola punpatzen 
duena. Eta Pitxintxuk urtean 8.000/9.000 liburu 
saltzen baldin baditu, denda hori desagertzen 
baldin bada, horietako batzuk salduko dira, seguru 
baietz, baina beste milaka batzuk ez dira salduko. 
Gertu egoteak, begien bistan, dendan esku-eskura 
izateak, espero gabeko liburu bat eskuratzea ekar 
dezake. Izan ere, ikusten ez duguna ez da existitzen. 
Artea, pentsamendua, edertasuna, literatura… 
denon eskura egon beharko lirateke, eta horregatik 
iruditzen zait hain inportanteak liburudenda txikiak 
eta liburutegi publikoak.

Dendaostekoak azken liburua duzu. 2007an Aulki bat 
elurretan argitaratu ondoren, Aulki-jokoa, Euli giro, 
Jenisjoplin etorri ziren. Nolakoa da nobela edo ipuin 
bat sortzeko prozesua?

Badago bulkada bat, oso intimoa, izan daiteke bel-
dur bat, hobeto ulertu nahi duzun zerbait, mindu 
zaituen zerbait, zeharkatu zaituen zerbait… istorio 
bat kontatzera eramaten zaituena, eta lotzen duena 
idazlearen ipurdia milaka ordutan aulkira, eta his-
toria horretara lotzen duena eta ez beste batzuetara.

Gero forma aukeratu behar duzu: Honi buruz 
idatzi nahi dut, baina hau zer da, fikzioa da, ez-
fikzioa da? Haurrentzako zerbait egingo dut edo 
helduentzako? Ipuin bat da, ipuin labur bat, edo arnas 

luzeagoko narrazio bat da? Iritzi artikulu bat da? 
Bertsotan esan nahi dut? Batzuetan gaia eta forma, 
biak batera etortzen zaizkizu. Eta beste batzuetan, 
aldiz, badaukazu bulkada bat, gogo bat, zerbaiti buruz 
idazteko, baina ez duzu forma egokirik topatzen.

Asko dauka lanetik eta bilaketatik, eta daukan 
ederra eta zaila da askotan  ez dakizula zer ari zaren 
bilatzen. Batzuetan frustratu egin zaitezke, eta 
beste batzuetan nolabait olatua hartzen duzunean 
eta erritmo horren gainean zoazenean, eta hitzak 
isuriak datozenean, eta forma hartzen dutenean, eta 
zentzua hartzen duenean egin nahi duzunak, ba asko 
engantxatzen duen sentsazio bat da: «jo lortu dut 
hitzez harrapatzea hain abstraktua dirudien zerbait».

Zer ekarpen egiten dio Uxue bertsolariak Uxue 
idazleari (edo alderantziz)?

Ekarpen asko batak besteari: Hitza erraminta da, edo 
materiala, hitzarekin eta hizkuntzarekin, euskarare-
kin lan egiten dut eta beti gabiltza gauzak nola esan 
ahalik eta zehatzen, ederren, benetakoen…

Beste alde batetik, nik beti pentsatu izan dut agian 
idazleagoa naizela bertsolaria baino, behar dudala 
bakartze hori, istorioei bere denbora emate hori, eta 
abar, baina Uxue bertsolariak paseatzera ateratzen 
nau, eta sozializatuarazi egiten dit, eta on handia 
egiten dit jende artean egoteak.

Gero, kantatzea izugarri gustatzen zait, kantua eta 
bertsoa arnasa hartzeko modu bat dira, sendatu egin 
nauena nolabait. Eta komunikazio hori, kantuzkoa, 
bapatekoa, beste kide batzuekin batera egiten den 
elkarrizketa inprobisatu hori iruditzen zait zoragarria 
dela bere horretan. Bestalde, bertso-saioek, irakurle 
taldeek, mahai-inguruek, eta abarrek ematen didate 
dirua ondoren pentsatzera, idaztera, eseri ahal izateko.

Esango nuke nire kasuan bi ofizio direla elkar 
osatzen dutenak modu oso egokian, eta esango 
nuke nire kasuan, nire baitan elkar osatzen duten 
bi identitate, eta bi plazer, eta bi mundu direla ze 
nire lagunik handienak ere bertsoaren, literaturaren 
eta komunikazioaren mundukoak dira gaur egun, 
bizimodu oso bat eman didate.

Elkarrizketa audio-formatuan 
egin dugu eta hemen laburtu, 
osorik entzun nahi duzu? iVoox 
plataforman daude Uxueren hitz 
mamitsuak. Merezi du!.



Euskara zerbitzua egonkortu 
gabe Irantzu mankomunitatean

Euskara teknikariaren lana

Irantzu Mankomunitateko euskara zerbitzua 2005eko 
azaroan sortu zen. Garai hartako bultzatzaile nagu-
siak herritarrak eta tokian tokiko udal taldeak izan zi-
ren. Ordutik hona, bitan eten dute zerbitzuaren lana: 
2008tik 2010era aurrena eta 2011tik 2016ra ondoren. 
Zazpi bat urteko hutsunea egon da, beraz, zerbitzua-
ren hemezortzi urteotako historian.

Baina, zer egiten du euskara teknikari batek? Na-
farroan euskararen ezagutza nabarmen handitu den 
arren, oraindik ere gehiengoak ez daki euskaraz eta, 
beraz, herritarren jarrera aktiboa behar da. Hau da, 
gaztelaniaren eta frantsesaren nagusitasunak, bai 
haien ezagutzaren unibertsalizazioa eta baita era-
kundeen babesagatik, euskaraz jarduteak hautu kon-

tzientea eskatzen du maiz. Horregatik, euskaraz jar-
dun eta bere erabilera bultzatzeko ekimen antolatuek 
garrantzia handia hartzen dute hizkuntza gutxiagotua 
erabiltzen duen komunitatearentzat, pertsonentzat.

Zentzu horretan, honakoak dira Irantzu Manko-
munitateko euskara zerbitzuaren funtzioetako ba-
tzuk:

• Euskarazko kultur ekitaldiak antolatzea. Haurrek 
zein helduek euskaraz aritu ahal izateko, aurrena, 
jakin behar; ondoren, motibazioa eta gogoa piztu 
behar; eta, azkenik, aukera behar. Hori dela eta, 
Irantzu euskara zerbitzutik sei urtean 260 eta 300 
kultur ekitaldi artean antolatu dira, euskaldunei 
aukerak emateko, saretzeko eta euskara gozagai bi-
lakatzeko. Haietara 9.000 lagunetik gora joan dira.

Abartzuza, Villatuerta, Deierri, Gesalatz, Jaitz, Lezaun eta Oteitza udalerriak biltzen dituen 
Irantzu Mankomunitatean lanpostu gehienak egonkortu dituzte azken urtebetean, ez ordea 
euskara zerbitzuari dagokiona. Eta, jakina, lanpostua egonkortu ezean, zerbitzua ere ez da 

egonkortuko. Beraz, eta orain arte bezala, kolokan jarraituko du.



• Kultur sorkuntza bultzatu: Gazte literatura lehia-
ketak, album ilustratuak sortzeko lehiaketa,…

• Udal administrazioan: Aholkularitza udalei eta he-
rritarrei, era guztietako itzulpen ugari, dirulagun-
tzak kudeatu, txostenak, euskararen araudiak, …

• D ereduko familiei laguntzea: familientzako balia-
bideak, aholkularitza, haurrentzako jarduerak,….

• Euskararen aldeko ekimenak hauspotzea: Korri-
ka, Euskaraldia, Irriherri elkartearen dinamizazioa 
edo bestelako kanpainak.

• Saretzea eta elkarlana: herri ekimena, udalak, 
eskola,…

Euskararen egoera Irantzu mankomunitatean

Irantzu Mankomunitatea osatzen duten zazpi udale-
rriak Euskararen Legearen arabera eremu mistoan ko-
katzen dira. Herri gehienak hasiera-hasieratik bertan 
bazeuden ere, Villatuerta eta Oteitza izan ziren azke-
nak sartzen, 2017an. Eta horrek herritarrekiko bete-
behar batzuk sortzen dizkie administrazioei.

Nabarmentzekoa da, bestalde, Mankomunitate-
koa herrietan gaur egun hiru landa eskola daudela, 
eta haietako batean D eredua abiatu zela 2015-2016 
ikasturtean. Zumadia ikastetxe berrian bertan esko-
latzen dira Abartzuza, Deierri, Gesalatz, Jaitz eta Le-
zaungo haur gehienak. Gainera, une honetan D ere-
dua baino ez dago bertan, beraz erabateko murgiltzea 
da. Irantzu mankomunitateko gainerako ikasleek 
Lizarrara jo behar dute euskaraz ikasi ahal izateko.

Bestalde, Mankomunitateko herrietan, 2011ko 
datuen arabera, biztanleen ia laurdenak ulertuko 
luke euskara eta ehuneko hamarretik gora lirateke 
elebidun. Hala ere, etorkizunera begirako euskara-
ren joera ikusteko, ume eta gazteen eskolatze datuei 
begiratu ahal zaio. Ondoko koadroan eskaintzen dira 
2018-2019 ikasturtean bildutako datuak, Haur Hez-
kuntza eta Lehen Hezkuntzari (3-12 urte) dagozkioen 
datuak. Ikus daitekeen bezala, euskarazko murgiltze 
ereduaren hautua goraka doa.

D eredua HH (3-5 urte) LH (6-11 urte) 
Abartzuza 73% 42% 
Deierri 63% 45% 
Gesalatz 67% 38% 
Jaitz 100% 100% 
Lezaun 100% 57% 
Oteitza 37% 16% 
Villatuerta 28% 26% 
Irantzu M. 50% 34% 

Pl. Zugarraondoa, 6 · ABARZUZA · TEL. 948 520 138

2018-2019 ikasturteko datuak



Lanpostuaren egonkortasunarekin gorabeherak

Zerbitzua sortu zen unetik bertatik izan da ezegon-
korra euskara teknikari lanpostua. Zenbaitetan, 
udaletako aurrekontu txikia aipatu izan da egoera 
horren arrazoi nagusi, eta hala, Nafarroako Gober-
nuak ematen dituen dirulaguntzen menpe egon izan 
da. Dirulaguntza horiek bi atal dituzte: bata euska-
ra zerbitzuaren kanpainak, kultur ekitaldiak, tai-
lerrak, ekintzak, argitalpenak eta abar laguntzeko; 
bigarrena, lanpostuaren gastuak laguntzeko, fun-
tsean, nomina. Bigarren hori, baina, Nafarroako 30 
bat euskara zerbitzuetatik soilik hiruk 
jasotzen dute. Izan ere, ezohikoa da eta 
soilik egonkortze bidean dauden zerbitzu 
sortu berriei eskaintzen zaie finkatzeko.

Beraz, badirudi zerbitzua ez egonkor-
tzearen motibo bat izan dela zerbitzua 
bera egonkortzeko Nafarroako dirulagun-
tza galtzeko kezka, hau da, dirulaguntza-
ren zati bat. Kontraesankorra bederen badirudi. Eta, 
ondorioz, gehiegizko gastua bilakatuko litzateke. Bai-
na, zenbat da «gehiegizko gastu»? Bada, biztanleko 
7 eta 8 euro artean. Horren baitan legoke urte osoko 
kultur ekitaldiak, kanpainak, materiala… eta baita 
lanpostuaren nomina ere.

Ezegonkortasun egoera horrek ondorioak ditu. 
Lehena, herritarren eta familien ziurgabetasuna; 
bigarrena, lanpostuan ari diren langileena. Hala, 
ez da harritzekoa 18 urteko ibilbidean zazpi urteko 
hutsunea egon izana zerbitzuan, eta beste hamaika 

urte horietan zazpi euskara teknikari ezberdin aritu 
izana lanean. Horrek dakarren guztiarekin, bai lan-
gileen espektatiba profesionalekin eta lan-eskubi-
deekin, bai zerbitzuari dagokionean: teknikaribe-
rriek lanpostua, udaletako lankideak, eskualdeko 
erakundeak, herriak, herritarrak, proiektuak… Eta 
zenbaitetan ofizioa bera ere ezagutzeko eta ikasteko 
denbora behar dute.

Baina, nork erabakitzen du lanpostua egonkor-
tzea ala ez? Bada, Irantzu Mankomunitateko batza-
rrak, eta berau osatzen duten zazpi udaletako ordez-

kariek. Azken urtebetean bitan erabaki 
dute euskara zerbitzuaren lanpostua ez 
egonkortzea. Azkenekoz, 2023 urte ha-
sieran bertan. Zinegotzi batzuk alde, 
besteak kontra, gehiengo estuak ezez-
koaren alde egin du eta, beraz, zerbi-
tzuak kolokan jarraituko du.

Momentuz, hauxe dugu egoera, ikusteko dago 
etorkizunera begira nolako ibilbidea izango duen 
euskara teknikariaren egonkortzearen aferak. Bi-
tartean, segi dezatela udalerri hauetako herritarrek 
euskara hauspotzen, gozatzen eta sendotzen. Ondo-
ko hausnarketa utziko diogu gure irakurleei: zein da 
euskara bultzatzearen balioa? Zenbat da «garesti»? 
Zergatik Auritz-Erroibar, Zaraitzu, Erronkari, La-
rraunaldea, Leitzaran, Ultzamaldeko euskara zerbi-
tzuetan, gastu handiagoa izanik eta biztanle gutxia-
go, bai posible da euskara zerbitzua egonkor egotea, 
eta Irantzun kolokan?

Zein da  
euskara  

bultzatzearen  
balioa?



Ander, Sei eta Ander Solano:  
hirukote bereizezina

Hasteko, zer moduz daude osasunez Ander eta Sei? 
Urte askotarako ikusten dituzu bizi-biziak?

Ematen du urteek ez dutela eraginik Gari eta Seiren-
gan! Beren kezkek elikatutako elkarrizketekin bino-
mioa sortzen jarraitzen dute, eta horrela urteak igaro-
tzen dira, hausnarketa eta hausnarketa artean beren 
azidotasun pertsonalarekin gero eta distopikoagoa 
den ingurunearekiko, horregatik uste dut denbora 
luzerako soka dutela!

Nondik datorkizu inspirazioa Ander eta Seiren is-
torioak sortzeko orduan?

Batez ere, inguratzen gaituen gizarteko makro eta mi-
kro mailako eguneroko egoeretatik. Egoera horiek, oro 
har, bidegabeak edo bereziak izaten dira, kaleko edo-
noren ikuspegiaren arabera. Normalean, informazio 
mailan ekorketa edo behaketa eginez konturatzen zara 
zer xehetasunek egiten duten talka, eta nola edo hala 
interesatzen zaizu ahotsa ematea edo bistaratzea, Gari 
eta Seirekin aukera ona da hori.

Gure gizartearen kritika sumatzen da zure komi-
kietan, umore garratza, desilusio punttu bat, edo 
«puntazoa»…

Ez nioke desilusioa deituko, gehienbat bidegabeak edo 
ulertezinak diren zenbait egoera ikusteko dudan mo-
duarekin zuzenean talka egiten duten gertaera sozia-
len aurreko kezka baizik. Egunero inguratzen gaituz-
ten egoerak edo gertaerak dira, eta nolabait ikusten 
dut anestesiatuta gaudela ekintza edo mugimendu 
bat merezi duten gauza askoren aurrean, Garik eta 
Seik, hainbat gauza ikusten dituzte, gizarte-esnatze 
moduko bat bizi dutela esango nuke. Inoiz izan den 
gizarte indibidualizatuenaren garaian bizi gara, eta 
hori «barra librea» da gure oinarrizko eskubideak 
poliki-poliki ezabatzeko.

Ze puntutaraino nahasten da Ander «pertsonaia» 
Ander Solano «pertsonarekin»?

Oinarri-oinarrian esaten zuen Gari Ander dela, 
%110ean, bere argi eta itzalekin. Gari alderdi kritikoa 
da, burmuineko gune hori, non elkarrizketa pertsona-
lak dauden denok dugun ahots horrekin, mundua gure 
erara ikusarazten diguten sinesmenak sortzen diren 
lekuan. Datu bitxi bat da Sei, aldi berean, bere barne-
-dialogoa dela Garirentzat, beti elkarrekin doazelako, 
banaezinak, eta Garik etengabe erakusten diolako zer 

2007 urtean jaio zen Kotarro aldizkaria 0 zenbakiarekin. Urte bat beranduago, 2008an, 
hirugarren zenbakian, Gari gaztea eta bere txakurtxoa Sei agertzen hasi ziren azken 

orrialdean, «kontrazalean». Geroztik, 60 zenbaki argitaratu dira, eta gutxitan huts egin diete  
gure irakurleei. Gaur, bere sortzailearekin solastu gara, bere ibilbidea  

eta gure lagunen bitxikeriak ezagutzeko.

Ander eta Seiren lehen komiki-banda, Kotarro aldizkariaren 3.an (2007).

diren bere jakinean injustiziak. Esan genezake Ander, 
Gari eta Sei unibertso beraren parte direla, beti umore 
ukitu bat emanez inguratzen dituenari.

Komiki-banda egitea ez da zure ogibidea, diseinua 
baizik. Arlo horretan, zure ibilbidean hainbat sari 
irabazi dituzu, horien artean iaz Gayarre Antzokia-
ren 90 urteko Ilustrazio Lehiaketa. Diseinua balo-
ratzen hasi dela uste duzu?

Oso galdera ona diseinuari buruz! Diseinua, oro har, 
eremu espezializatuetan soilik baloratzen da. Egia da 
ezin dela orokortu, nahiz eta gaur egun euskarri digi-
tal edo plataforma ugari dauden eta jende askok bere 
kabuz egiten ditu saiakerak, nire ustez diseinu gra-
fikoaren esentziari balioa kentzen dioten sasi disei-
nuak egiten. Diseinu grafikoa ikus-komunikaziorako 
irtenbide orekatu eta bikain bat ematea besterik ez 
da, ez edonola eta irizpiderik gabe, diseinuari balioa 
kentzen baitzaio.

Nolanahi ere, orain adimen artifizialarekin aro berri 
baten aurrean gaude, ezagutzen dugun guztia kon-
bulsionatu duena, eta maila guztietan berritzea to-
katzen da, baina ez dakit zenbaterainoko aurrerape-
na den, sektore profesional guztietan bihurguneak 
datozelako.

Jasotako sariei dagokienez, bultzada positiboa dira 
beti, eta egia esan, Gayarre Antzokiaren 90. urteu-
rreneko lehiaketa irabaztea, Francisco Mantecón na-
zioarteko lehiaketan finalista izatearekin batera, Te-
rras Gaudaren eskutik iaz guztia, sortzen jarraitzeko 
ilusio handia izan zen.

Bukatzeko, nahiz eta aitortu ez, aita guztiok beza-
la, seme kuttuna izanen duzu, ezta? Nor maite duzu 
gehien, Gari edo Sei, Sei edo Gari?

Nire ustez, biak neurri berean maite ditut. Haiek ni 
dira eta ni haiek. Haien zortea da denbora ez dela 
haiengandik pasatzen, eta nik bat-batean kopeta-
-ilea galdu dut, eta haiek lehen egunean bezala ja-
rraitzen dute.

Kotarro.eus-en dituzu 
ikusgai orain arteko Gari 
eta Sei komiki-banda 
guztiak

Ander eta Seiren politikoki zuzentasunaren urruti



Izpiek gorputza ukitzen dutenean 
Ez dago eguzkiak eskaintzen duen berotasuna baino gauza pozga-

rriagorik. Berotasun horrek ematen duelako arropak eranzteko au-
kera, azala eguzki-izpiekin kontaktuan jarrita eta haren zuritasunak 
kolorea (batzuetan gorri) hartuta. Eguzkia alegrantziarekin lotze hori 
zerbaitengatik da, azken finean.

Hego-haizeak gogor jotzen duen egun honetan nahikoa dut bere 
dantzan murgilduta egiten duen tenperatura goxoaz gozatzea. Uda-
berria heltzekotan dela dio aurikularretatik entzuten dudan irratiko 
emakumeak, eta astean zehar eginen duen eguraldiaz hitz egiten 
hasten da hurrena. «Eguzkia denean, dena dirudi positiboagoa», dio 
bere kideak, eta barrezka hasten dira biak, erran gabeko broma bati 
jarraika bezala.

Unibertsitatera egiten dudan bideak zer pentsatu ematen dit. Beti 
dago hausnarketarako egokia den momentu bat egunean zehar, eta 
normalean gisa honetako unetxoak izaten dira, non detaile txikienak 
ere deitzen duen nire begien arreta; izan daiteke eguraldia edo, ni be-
zala, bere garuneko pentsamenduekin jolasean dabilen jendea. 

Pentsatzen dut nire lagunengan, nire ikasketetan edota nire fami-
liarengan. Baina neure buruarengan ere pentsatzen dut, ezer baino 
gehiago; zer nahi dudan eta nola lortuko dudan nahi dudan hori. Ba-
tzuetan lehia egiten dut neure garunarekin, beharrak, nahiak eta de-
sioak kontrajartzen direlako. Beharrezkoa dudan zerbait nahi ez izatea 
(eta kontrara) liskar handia sor dezake nire baitan. Neure buruari eta 
gorputzak eskatzen didanari arretaz entzutea da orduan aterabidea.

Eguzki-izpi batek begian jo dit zuzenean bat-batean, eta nire haus-
narketaren noranzkoa aldatu. Begiak ixten ditut automatikoki, eta D 
bitamina xurgatzeko prestatzen dira nire azaleko zelulak. Berandu 
noa klasera; instant luze batez horrela geratzea erabaki dut, ordea.

Onintze Arrastia

Onintze Arrastia Mauleon (2004, Are-
llano) idazle gaztearen hitzekin go-
zatuko dugu Kotarro aldizkariko atal 
honetan, berak idatzitako ipuinen bitar-
tez. Txikitatik datorkio idazteko afizioa, 
irakurtzeko afizioarekin batera. Azken 
hori amaren partetik etorri dela esan 
daiteke, amaren familian oso errotua 

egon baita beti zaletasun hori. Ipuinak 
bere kabuz idatziz hasi zen lehendabizi, 
lehiaketetan parte hartzea erabaki zuen 
arte. Ager Vasconum literatur lehiake-
tan saritua izan da 2018, 2021 eta 
2022 urteetan eta Urruzuno literatur 
lehiaketan 2021. urtean.5 hitz

Foto-inkesta:
Mugikortasuna
Lizarrak, beste hiriek bezala, ingurune 
atseginagoa lortzeko premia du. 
Kaleetako trafikoa itogarria izatera iritsi 
da une askotan. Lekuen hurbiltasunak eta 
garraiobide ekologikoagoak erabiltzeak, 
hala nola bizikletak edo ibilgailu elektrikoak, 
kutsadura murriztu eta airearen kalitatea 
hobetu dezakete. Gainera, oinezko 
mugikortasunak osasunari mesede handia 
egin diezaioke. Mugikortasun jasangarria 
gero eta kezka zabalduagoa da eta, 
herritarren bizi-kalitatea hobetzen duela 
eta hirien garapen iraunkorrari laguntzen 
diola gero eta jende gehiagok uste du. Eta 
zuk, zer deritzozu?

1-Zein da Lizarran eta inguruan 
mugitzeko darabilzun garraio ohikoena, 
zertarako eta zergatik? Garraio publikoa, 
auto partikularra, bizikleta, patinetea, 
oinez?

2- Zure ustez, Lizarra aldeko garraio 
publikoaren sistema eraginkorra da? 
Herritarren beharrak asetzen ditu? 
Gehiago sustatu beharko litzateke 
garraio publikoaren erabilera? Nola?

3- Oinezkoen guneak eta txirrindula 
garraiobide gisa erabiltzea? Zerbait 
aldatuko zenuke zure inguruan?

Xabier Azanza
1. Aitortu behar dut gehienetan autoa 
erabiltzen dudala. Egunero Lizarratik 
kanpora joan behar dut eta horretarako 
beharrezkoa zait. Ondoko mendietara joaten 
naizenean, aldiz, askotan oinez irteten naiz 
etxetik.

2. Nire ustez garraio publikoa nahiko ongi 
dago, baina herritarrok nahiago dugu gure autoan mugitu. Ez 
dakit zer egin behar dugun: Garraio publikoa sustatzea edo 
autoari oztopoak ipintzea. Udalak azken urteetan aparkatzeko 
erraztasunak eman ditu eta herritarrok gero eta gehiago 
erabiltzen dugu autoa.

3. Umeak ikastetxeetara joateko txirrindula erabiltzea bultzatu 
behar da.

Asier Mitxelena
1. Lizarran ibiltzen joaten naiz. Bestalde, 
herrietara mugitzeko autoa hartzen 
dut. Ematen duen erraztasun eta 
askatasunarengatik, batez ere.

2. Lizarrako garraio publikoa garatzeko 
bidean dago. Pausuak eman dira, baina asko 
dago egiteko. Hala ere, horrelakoak egiteko 

politikariek politikak aldatu behar dituzte eta mugimendu 
ekologikoen alde apustu egin behar dute.

3. Mugimendua beste modu batera ikustean datza. Ibiltzen, 
txirrindulaz... leku eta gune hurbilak hurbil gelditzen dira eta 
urrunak urrun. Nire iritziz, horrelako mugimenduak eta ez 
kontrakoak herriak bultzatzen eta lortzen dituzte, ingurune 
osasuntsuak sortuz.

Unai Gondra
1. Lizarrako urbanismoari esker oinez 
mugitzea erosoa da hirian, leku batetik 
bestera higitzeko ez duzu denbora asko 
behar eta; lanera heltzeko, erosketak 
egiteko, aisialdirako... Egia da Lizarraldeko 
errealitatea desberdina dela oso, gutxitan 
(kasu pare bat) erabili izan dut garraio 

publikoa, adibidez Ameskoara edo Garesera joateko.

2. Lizartar berri eta gazte nagusi (27 urte) bezala ez ditut garraio 
publikoaren eskasia edo problemak pairatu, baina bai nabaritzen 
dudala, hirian bertan bizi den bizilaguna izanda, eskualdeko 
jendeak autoa asko erabiltzen duela Lizarraldeko herrien artean 
higitzeko edo hirira jaisteko (batez ere nabaria ostegunetan). 
Ez dakit, egia esanda, zeintzuk diren erakunde publikoetatik 
datozen erraztasunak garraio publikoa erabiltzeko. Hori esanda, 
mugikortasun jasangarria sustatzeko garraio publikorako bono 
orokorra zabalduko nuke, betiere merketasuna eta erosotasuna 
irizpide izanda. 

3. Alde zaharrean ibilgailu motordunekin ibiltzearen ordutegia 
finkatu, Sorkunde Garbiaren pasealekua birpentsatu (oinezko 
eta txirrindularen zerbitzura jarriz) eta herrien arteko lotune 
zuzenago (bidegorriak) bat bultzatuko nituzke, adibidez. Betiere 
nire lizarratar berriaren posiziotik esanda.

BAZKIDETU 
Garean Euskaldunon Elkartean  

eta lagundu gure proiektuak finantzatzen. 
Kuota arrunta: 72 euro urtean. 

Bazkidetzeko eta informazioa:  
kotarro.eus/bazkidetu/



denborapasak

Gurutzegrama

Euskal glifoa 
Goitik behera
2- Bi gurpileko ibilgailua.
3- Oinezkoen bidea.

Ezker eskubi
1- Txirrindulak erabiliz eta oinez ekiditen  
    den fenomenoa.
4- Oinez dabilena.
5- Trafikoa kudeatzen duen tresna.
6- …… publikoa.
7- …… elektrikoa.
8- Txirrindulen bidea.

Bertso  
zutabea

«Aste Santua» izena duten
egun batzuk datozkigu
eta zaharrenok behintzat bagara
aldaketaren testigu
Garai bateko ospakizuna
bestera bihurtu zaigu
Beraz aldatu behar dizkiogu
izen edo apellidu
zeren Astetik asko du baina
Santutik oso gutxi du!

Benidormera eguzki bila
penitentzia bezela,
elurretara eskiatzera
bai gurutzbide itzela!,
sagardotegin haratuztea
azken afari itzela
edo baraua parranda eginez
sufrikario koktela
Orain horrela ospatzen dugu
Jesukristo hil zutela!!

Orduan Aste Santu izena
geratu da arkaikoa
gure gizarte honetan bait da
aisialdia jainkoa
Egun hauetaz gozatzea denez
oso ohitura maizkoa
beraz izena aldatu nahian
nola den festa laikoa
«Udaberriko opor astea»
izendatuta nahikoa!!!

 ASTE SANTUA

Egilea: Aitor Irazustabarrena
Doinua : «Mutil koxkor bat itsuaurreko» 
(10eko handia)

Emakumeen liburu beltza
Joan Mari Torrealdaik El libro negro del euskera-n euskarak antzinatik jasotako 

errepresioaren aipu, lege, arau, notizi eta abar ugari bildu zituen.  
Oraindik ere zalantzan jartzen da jazarpen hori eta, jakina, horrek euskaldunengan  
izan duen eragina: Izan euskara seme-alabei ez transmititzea, izan irakatsi digutela  

non-noiz-norekin-noren aurrean den onargarria euskaraz egitea eta noiz ez.

Euskarari buruz El libro negro del euskera idatzi zen be-
zala, emakumeei buruz «El libro negro de las muje-
res» idatz zitekeen. Emakumeei ere menderik mende 
irakatsi zaie nolakoak izan behar zuten eta nolakoak 
ezin ziren izan; hartara, XX. mendeko Simone de 

Beauvoir fisolofo eta idazlearen hitzak bertara eka-
rriz: «Gizonak gizaki gisa definitzen du bere burua 
eta emakumea, femenino gisa. Emakumeak gizaki 
gisa jokatzen duenean, erraten dute gizona ari dela 
imitatzen». Hona hautatutako kutixia gutxi batzuk:

«Emazteak bi egun zoriontsu 
ematen dizkio senarrari: 
ezkontzarena eta emaztearen 
ehorzketarena» (Hiponakte, poeta 
greziarra, K.a. VI. mendea).

«Hetairak plazerrerako 
ditugu, konkubinak eguneroko 
beharretarako, eta emazteak, 
gure klase berekoak, seme-alaba 
legitimoak izateko eta etxea 
zaintzeko» (Demostenes, hizlari 
eta politikari greziarra, K.a. IV. 
mendea).

«Etxearen oinarriak emakumea 
eta idia dira: idia, lurra golda 
dezan, eta emakumea, etxea 
zaindu dezan» (Fray Luis de Leon, 
humanista eta erlijioso espainiarra, 
XVI. mendea).

«Ezin zaio sekreturik fidatu 
oraindik hilik ez dagoen 
emakumeari» (Quevedo, poeta 
espainiarra, XVI.-XVII. mendeak).

«Emakume tentel atsegina 
zeruaren bedeinkazioa da» 
(Voltaire, ilustratu frantsesa, XVIII. 
mendea).

«Jakin beza emakume batek iruten, 
josten eta adabaki bat ipintzen; ez, 
ordea, gramatikan, ezta bertsoak 
egiten ere» (Calderon de la Barca, 
antzerkigile eta apaiz espainiarra, 
XVIII. mendea).

«Emakumeak ile luzeko eta 
ideia laburreko animaliak dira» 
(Schopenhauer, filosofo alemaniarra, 
XIX. mendea).

«Emakumeak ez dira iaioak 
jakintzan, sentimenduan 
baizik. Gauzak jakitea, izan ere, 
kontzeptuak eta definizioak  
izatea da, eta hori gizonaren  
obra da» (Ortega y Gasset, filosofo 
espainiarra, XX. mendea).

«Emakumeak organo genital 
artikulatuak baino ez dira, 
senarraren diru guztia gastatzeko 
ahalmenaz hornituak» (William 
Faulkner, eleberrigile eta olerkari 
estatubatuarra, XX. mendea).


